
AMANAH SATU TUNTUTAN

(21 Mei 2021M/ 9 Syawal 1442H)

Muslimin hafizhakumullah,

Pada hari Jumaat yang berkat lagi mulia ini, khatib berpesan kepada diri
dan sidang Jumaat yang menjadi tetamu Allah sekalian. Marilah sama-
sama kita meningkatkan ketakwaan kepada Allah SWT dengan
bersungguh-sungguh  melaksanakan segala  perintahnya dan
meninggalkan segala larangan-Nya. Mudah-mudahan kita menjadi umat
yang terbaik yang memperolehi kebahagiaan di dunia dan di akhirat.

Sebelum melanjutkan bicara, suka khatib memberi peringatan. Marilah
kita tinggalkan perkara lagha yang bertentangan dengan sunnah serta



adab, iaitu tindakan yang memesongkan perhatian daripada mendengar
khutbah dan isi kandungannya. Ini termasuklah perbuatan berbual-bual,
tidur dengan sengaja dan bermain telefon bimbit. Mimbar pada hari ini
akan membicarakan khutbah bertajuk: “Amanah satu tuntutan”.

Sidang Jemaah yang dirahmati,

Sekiranya Allah SWT mengurniakan kita dengan satu jawatan ataupun
tugas, maka ketahuilah ia adalah amanah dari Allah dan kita akan
dipertanggungjawabkan di akhirat kelak.

Amanah itu terletak pada empunya diri. Apabila amanah berada
ditangannya, ada yang mampu menjadikan sesuatu itu baik dan ada juga
yang mampu mengubahnya kepada sesuatu yang buruk. Ingatlah firman
Allah SWT ketika mana Allah ingin memberikan amanah kepada langit,
bumi dan gunung-ganang lalu mereka enggan memikulnya kerana takut
tidak dapat menunaikan amanah itu. Firman Allah dalam Surah al-Ahzab
ayat 72:

Maksudnya: Sesungguhnya Kami telah kemukakan tanggungjawab
amanah (Kami) kepada langit dan bumi serta gunung-ganang (untuk
memikulnya), maka mereka enggan memikulnya dan bimbang tidak
dapat menyempurnakannya (kerana tidak ada pada mereka persediaan
untuk memikulnya) dan (pada ketika itu) manusia (dengan persediaan
yang ada padanya) sanggup memikulnya. (Ingatlah) sesungguhnya tabiat
kebanyakan manusia adalah suka melakukan kezaliman dan suka pula
membuat perkara-perkara yang tidak patut dikerjakan.

Sidang hadirin yang berbahagia,

Sesungguhnya beruntunglah orang yang amanah kerana telah
melaksanakan perintah Allah dan Rasul dengan sebaik-baiknya. Allah
SWT memerintahkan supaya kita menjaga amanah serta menyerahkan
segala amanah kepada orang yang berhak. Firman-Nya dalam Surah an-
Nisa ayat 58:

Maksudnya: “Sesungguhnya Allah menyuruh kamu supaya
menyerahkan segala jenis amanah kepada ahlinya (yang berhak
menerima) dan apabila kamu menjalankan hukum diantara manusia,
(Allah menyuruh) kamu menghukum dengan adil. Sesungguhnya Allah
dengan (suruhan-Nya) itu memberi pengajaran yang sebaik-baiknya
kepada kamu. Sesungguhnya Allah sentiasa mendengar, lagi sentiasa
melihat”.

Amanah itu wajib dipelihara dengan sebaik-baiknya dan diserahkan
kepada orang yang layak manakala orang yang tidak menjaga amanah
dan tidak menunaikannya, adalah orang yang khianat.

Sidang Jumaat yang berbahagia,

Setiap tanggungjawab dan amanah akan dipersoalkan dan ditanya kelak
di hari akhirat. Mari kita lihat beberapa kategori amanah:



Pertama: Amanah kita kepada Allah dan Rasul-Nya.
Firman Allah dalam Surah al-Anfal ayat 27 yang bermaksud:

“Wahai orang-orang yang beriman! Janganlah kamu mengkhianati
(amanah) Allah dan RasulNya dan (janganlah) kamu mengkhianati
amanah-amanah kamu, sedang kamu mengetahui (salahnya).”

Tafsir pimpinan ar-Rahman menjelaskan bahawa mengkhianati amanah
Allah dan Rasul-Nya ialah dengan meninggalkan suruhan-Nya dan
melanggar larangan-Nya. Mengkhianati amanah manusia pula merujuk
kepada amanah orang samada yang berupa harta benda, rahsia atau apa
sahaja.

Kedua: Amanah sebagai Pemimpin.

Ini termasuklah atas nama kita sebagai pemimpin keluarga, jabatan,
persatuan dan seumpamanya. Semua ini akan dipersoalkan ketika di
dunia dan juga di hari kiamat. Sebagaimana ditegaskan oleh Rasul &
dalam sabdanya yang bermaksud:

“Setiap kamu adalah pemimpin dan akan diminta pertanggungjawaban
atas kepimpinannya. Seorang ‘amir (pemerintah, pemimpin atau ketua)
akan dipertanggungjawabkan terhadap rakyat yang dipimpinnya.
Seorang lelaki (suami) adalah pemimpin yang akan ditanya terhadap
keluarga yang dipimpinnya”.

(Hadis Riwayat Imam al-Bukhori dan Muslim)



Dan ketiga: Amanah kepada masyarakat.

Firman Allah SWT dalam Surah al-Mukminun ayat 8:

Maksudnya: “Dan mereka yang menjaga amanah dan janjinya”.

Orang yang beriman dan berjaya itu ialah apabila mereka memegang
amanah, mereka tidak mengkhianatinya. Apabila mereka berjaniji,
mereka tidak mencabulinya, bahkan mereka akan menepatinya, kerana
perbuatan khianat itu ialah sifat orang munafik.

Ketahuilah, bahawa menjaga dan melaksanakan amanah adalah tanda

kesempurnaan iman sebagaimana ditegaskan baginda Rasulullah -

Maksudnya: “Tidak sempurna iman bagi orang yang tidak amanah dan
tiada agama bagi orang yang tidak berpegang dengan janji”.

(Hadis Riwayat Imam Ahmad)

Sidang Jumaat yang dirahmati Allah,

Khatib sekali lagi ingin menegaskan, marilah kita laksanakan amanah
yang kita pikul, jangan sekali-kali kita khianati amanah iaitu amanah kita
kepada Allah dan Rasulullah %, amanah sebagai pemimpin, bapa, suami,
ketua organisasi sehinggalah sekecil-kecil amanah.

Ya Allah dengan sifatMu yang Maha Pemurah dan Maha Mendengar!
Kami hambaMu yang lemah merayu kepadaMu agar engkau angkat dan
hilangkan segera wabak penyakit Covid-19 yang sedang melanda kami
agar dapat kami melaksanakan syiarMu dengan sempurna.

Ya Allah jadikanlah kami dan keturunan kami orang-orang yang
istigamah mendirikan solat secara berjemaah serta mengeluarkan zakat
dan wagaf. Rahmatilah kehidupan mereka. Sesungguhnya hanya
kepadaMu jua Ya Allah, doa kami mohon diperkenankan dan diterima.

